
SUĠĠERIMENTI 

Il-Kumitat għal-Libertajiet Ċivili, il-Ġustizzja u l-Intern jistieden lill-Kumitat għall-Affarijiet 

Barranin, bħala l-kumitat responsabbli, biex jinkorpora s-suġġerimenti li ġejjin fil-mozzjoni 

għal riżoluzzjoni tiegħu: 

1. Jikkunsidra bħala essenzjali li l-UE tappoġġa bis-sħiħ, permezz tal-politika tal-viċinat 

riveduta tagħha, l-aspettattivi ta' dawk li qed jiġġieldu għad-demokrazija, l-istat tad-dritt, 

il-ġustizzja soċjali u d-drittijiet tal-bniedem, u jenfasizza li l-mobilità hija element 

importanti ta’ din l-istrateġija tal-viċinat ġdida; jitlob, f’dan ir-rigward, li l-UE tappoġġa 

bis-sħiħ il-proċess ta’ demokratizzazzjoni billi tipprovdi mhux biss appoġġ umanitarju 

iżda wkoll assistenza għar-riformi politiċi, soċjali, ekonomiċi u kulturali; 

2. Ifakkar, f’dan ir-rigward, li l-Istati Membri għandhom jirrispettaw il-prinċipju ta’ ‘non-

refoulement’ u jagħmlu kull sforz biex jiffaċilitaw l-iżvilupp ta’ sistema tal-asil tal-UE li 

tkunaċċessibbli, ġusta u li toffri protezzjoni; 

3. Jemmen li r-rieżami tal-Politika Ewropea tal-Viċinat (PEV) toħloq opportunità għall-UE 

biex b’mod effettiv twettaq l-objettivi tagħha u tirrispetta l-valuri tagħha stipulati fl-

Artikoli 2, 3, 6, 8 u 21 tat-TUE; 

4. Jistieden lill-Kunsill u l-Kummissjoni jistabbilixxu djalogu strutturat mal-awtoritajiet tal-

pajjiżi terzi sabiex jiżviluppaw approċċ favorevoli għal kulħadd għal mobilità, jiffaċilitaw 

il-formalitajiet tal-viżi, jagħmlu aktar użu mill-opportunitajiet li joffri l-Kodiċi 

Komunitarju dwar il-Viżi u jaħdmu għal-liberalizzazzjoni tal-viżi u għall-evalwazzjoni 

tal-isħubiji tal-mobilità eżistenti, filwaqt li jiffukaw b’mod partikolari fuq l-effetti tal-

interdipendenza bejn l-għajnuna għall-iżvilupp, is-sigurtà, il-migrazzjoni regolari u l-

migrazzjoni irregolari kif iddefiniti fl-Approċċ Globali għall-Migrazzjoni; jitlob li tingħata 

attenzjoni speċjali biex ikun żgurat li l-pajjiżi msieħba ma jsofrux minn ‘eżodu tal-

imħuħ’;  

5. Jitlob lill-Istati Membri u lill-UE jirratifikaw il-Protokoll kontra t-Traffikar Illegali tal-

Migranti bl-Art, bil-Baħar u bl-Ajru (il-Protokoll ta’ Palermo), li jikkumplimenta l-

Konvenzjoni tan-Nazzjonijiet Uniti kontra l-Kriminalità Organizzata Transnazzjonali; iqis 

li r-rieżami tal-PEV għandu jiffaċilita l-adozzjoni ta’ miżuri speċifiċi f’dawn l-oqsma; 

jaqbel mal-osservazzjonijiet tal-Kummissjoni dwar is-sitwazzjoni fir-rigward tal-

migrazzjoni għal raġunijiet ta’ familja, u jilqa’ l-Green Paper li se toħroġ dwar din it-tema; 

6. Hu tal-fehma li hu essenzjali, bħala parti minn strateġija fit-tul koerenti, li jiġu analizzati 

l-kawżi b’għeruq fil-fond tal-flussi migratorji sabiex naslu għal risponsi aktar xierqa fir-

rigward tad-dritt għall-mobilità; 

7. Jitlob lill-UE ttejjeb l-aċċessibilità u l-allokazzjoni ta’ fondi tal-UE fi proġetti mmirati li 

jinformaw il-migranti dwar id-drittijiet u d-dmirijiet tagħhom u li jipproteġu d-drittijiet 

tagħhom, b’referenza partikolari għad-drittijiet ta’ minorenni mhux akkumpanjati, in-nisa 

u gruppi vulnerabbli oħra; għaldaqstant jitlob lill-Kummissjoni tipprovdi lill-Parlament 

b’rapport dettaljat dwar l-użu ta’ fondi tal-UE maħsuba għal pajjiżi ġirien, fosthom dawk 

tal-programm tematiku tal-Kummissjoni għall-kooperazzjoni ma’ pajjiżi terzi fl-oqsma 

tal-migrazzjoni u tal-asil; 

8. Jappoġġa bil-qawwa l-approċċ tas-sħubija mas-soċjetajiet u jistieden għaldaqstant lill-

Kummissjoni u lill-Viċi President/ Rappreżentant Għoli jiżviluppaw mekkaniżmi biex 

jiżguraw l-applikazzjoni sħiħa tiegħu, b'mod partikolari permezz tal-ħolqien ta' 

mekkaniżmu li jinvolvi s-soċjetà ċivili fid-definizzjoni tal-objettivi u tal-parametri 

referenzjarji u fl-implimentazzjoni u l-monitoraġġ tal-ftehimiet kollha mal-imsieħba, billi 

jżommu djalogu trasparenti dwar kwistjonijiet tal-ĠAI mal-awtoritajiet eletti 

demokratikament u mal-parlamenti nazzjonali, u billi jtejbu l-iskrutinju demokratiku tal-

Parlament fil-mekkaniżmi, id-djalogi u l-ftehimiet kollha rigward il-migrazzjoni; 

9. Jistieden lill-Kummissjoni u l-Kunsill biex b’mod urġenti jindirizza l-kriżi tar-refuġjati 

billi jwettaq inkjesta dwar in-nawfraġji ta’ persuni maħruba bid-dgħajjes u każijiet relatati 

fejn ma ngħatatx assistenza fil-baħar, b’kooperazzjoni mal-Kummissarju għad-Drittijiet 

tal-Bniedem u l-Assemblea Parlamentari tal-Kunsill tal-Ewropa, billi jitolbu lill-Istati 

Membri tal-UE jippubblikaw il-ftehimiet konklużi ma’ pajjiżi terzi, billi jipprovdu appoġġ 

lill-pajjiżi kkonċernati u, b’mod partikolari, billi jesploraw il-possibilità li jinħolqu 

kurituri umanitarji u jitkomplew bla ebda dewmien in-negozjati tal-Programm Konġunt 

dwar ir-Risistemazzjoni tal-UE; jitlob lill-Istati Membri, bi sħubija mal-UNHCR, biex 

joffru risistemazzjoni lir-refuġjati li ħarbu mil-Libja li għadhom maqbuda fil-kampijiet fil-

fruntieri tat-Tuneżija u tal-Eġittu u li l-ħajja tagħhom tkun fil-periklu jekk imorru lura l-

Libja minħabba l-abbużi li qed iseħħu kontra l-popli sub-Saħarjani; jitlob lill-

Kummissjoni tiċċara ċ-ċirkostanzi preċiżi li fihom Stati Membri suġġetti għal ‘influss 

sproporzjonat ta’ persuni spustati’ ikunu jistgħu igawdu mid-dispożizzjonijiet tad- 

Direttiva tal-Kunsill 2001/55/KE dwar l-istandards minimi sabiex tingħata protezzjoni 

temporanja fl-eventwalità ta' influss bil-massa ta' persuni spostati; jitlob lill-Kunsill u lill-

Kummissjoni jiżguraw li jkun hemm segwitu tal-komunikazzjoni tal-Kummissjoni bit-

titlu ‘Evalwazzjoni tal-Ftehimiet ta’ Riammissjoni tal-UE’, b’mod partikolari rigward ir-

rispett tad-drittijiet fundamentali fl-implimentazzjoni ta’ ftehimiet tali. 

